
El la redaktejo
Jen nova eldono de via bulteno kun freŝaj informoj pri la jarkunveno en 
Århus.  Ni deziru al la nova estraro multe da energio por solvi la aktu-
alajn problemojn de nia asocio.

Ĝi ankaŭ estas antaŭkongresa numero. Espereble la kongresanoj havos 
abunde da interesaj spertoj en internacia medio. Via redaktanto atendas 
raportojn pri viaj spertoj. Bonvolu ankaŭ sendi viajn fotojn al via re-
daktanto por komuna aprezo.

Ni  ĉiuj suferas pro la  ĉeso de la Reĝa  Dana Poŝto. Ili distribuas nian 
membrobultenon jen  kaj  jen. Foje  ĝi  finfine  alvenas  post  kelkaj  se-
majnoj.  Ni eventuale povas dissendi la  bultenon en pdf-formato kiel 
aldona servo. Bonvolu informi aŭ vian redaktanton (eed@esperanto.dk 
aŭ vian prezidanton peter@wraae.dk) se tio estas eblaĵo por vi.

DEA deziras al vi agrablan legadon kaj belegan someron!

Wolfgang Kirschstein

Informoj de DEA

Protokolo de la ĝenerala kunveno de Dana Esperanto-
Asocio la 6an de aprilo, je la 9-a horo en Danhostel Aarhus 
City

Ĉeestis: Eckhard Bick, Jytte Sunekær, Finn Østerbæk, Bent Jensenius, 

Jens S. Larsen, Tobias Nowak, Peter Wraae, Jonas Löser (Legolas), Erik 

Hjorth, Liss-Lotte Talbro, Grethe Kvist, Jacob Nordfalk

1. Elekto de kunvena gvidanto

Elektiĝis Tobias

2. Elekto de protokolanto

Elektiĝis Grethe

3. Jara raporto

Peter prezentis la raporton. Jacob havis demandon pri la membro-

gazeto EeD: Ni ja ricevas ĝin papere, sed ĉu eblas ricevi ĝin ankaŭ 

kiel PDF? Peter kontaktos Wolfgang pri tio.

La jarraporto estis akceptita.

4. Jara kalkulaĵo

Finn prezentis la bilancon.  Estis kelkaj demandoj:

Kio estas Øvrige indtægter? DEA heredis sumon de la malfondita 

klubo en Aalborg. Cetere, Øvrige indtægter estas la diferenco inter 

aliaj enspezoj kaj aliaj elspezoj. 

La kostoj por EeD, ĉu estos samaj en 2025 kiel en antaŭaj jaroj 

(15.344 en 2023 kaj 13.778 en 2024)? Supozeble jes.

DEJO enspezo: Kotizo de junaj membroj.

Husleje: Iom alta, tamen DEA kaj KEK bezonas taŭgan ejon, kiu 

ankaŭ havas stokejon por libroj kaj malnovaj flagoj.

Eckhard rekomendis investi pli da mono de la banka kapitalo 

(ekzemple 50.000) por ekhavi pli grandan profiton.

Jacob parolis pri ebleco donaci monon la esperantistoj en malfa-

cila situacio, ekzemple ukrainoj. Peter rimarkigis, ke tio estas 

privata afero.

La kalkulaĵo estis akceptita.

5. Laborplano de DEA 2025-26

Peter prezentis la laborplanon, kiu estas pli-malpli kopio de an-

taŭaj laborplanoj. 

La punkto pri ciferecaj forumoj montriĝis malfacila, profesia 

helpo pri fejsbuko estis multekosta kaj senefika. Estus pli bone se 

esperantisto donus laborfortojn por tio. Legolas rimarkigis, ke 

TEJO sukcese uzis Fejsbukon. Peter kaj Legolas parolos pri tio.

Jacob rimarkigis, ke estus bone oferti kurson tuj post evento kiel 

ekzemple la kulturnokto.

Jacob havis la ideon eluzi la situacion en Usono por varbado.

La laborplano estis akceptita.

6. Envenintaj proponoj

Estis neniuj.

7. Elekto de prezidanto

Peter akceptis reelekton sed atentigis ke estas nur por unu jaro.

8. Elekto de estraranoj kaj anstataŭanto

(Estraro 2024: Peter, Jens, Finn, Wolfgang, Bent, Ileana kaj ansta-

taŭanto Jacob)

Jens, Finn kaj Wolfgang reelektiĝis. Tobias novelektiĝis. Jacob re-

elektiĝis.

9. Elekto de revizoroj

Jørgen Manniche kaj Karen Jørgensen akceptis reelekton.

10. Eventualaĵoj

Legolas estas nun prezidanto de DEJO. Legolas kontaktos Finn pri 

nova kunlaboro inter DEJO kaj DEA.

Jakob parolis pri internaj konfliktoj inter la danaj esperantistoj kaj 

opiniis ke oni ekzemple akceptu homojn kiuj laboras por Espe-

ranto ekster DEA. Estis iom longa diskuto pri tio. Kelkfoje 

necesas forgesi pri malnovaj kvereloj kaj rekomenci kunlaboron.

Pri pkt. 8 de la tagordo Grethe rimarkigis, ke elektiĝis 4 estraranoj 

kaj venontjare elektiĝos 2. Pli bone, ke ĉiujare elektiĝu 3. Tiu 

afero normaliĝu je la ĝenerala kunveno 2026.

Pri pkt. 9 de la tagordo Erik kaj Grethe rimarkigis, ke laŭ la 

statutoj elektiĝu ankaŭ revizora anstataŭanto. Venontjare elektiĝu 

tia, aŭ estu statutŝanĝo.

Aarhus, la 6-an de aprilo 2025
Grethe Kvist

Impreso de la jarkunveno

EL LOKAJ KLUBOJ

Protokolo de la ĝeneralkunveno de KEK 31. marto 2025 Carit 
Etlars vej 6

Ĉeestis 7 membroj + 3 nemembroj
1. Elekto de kunvena gvidanto
Ana Røssum estis elektita
2. Elekto de protokolanto
Jytte Sunekær elektiĝis
3. La jarraporto
Bent Jensenius prezentis raporton de la jaro. Ni havas 26 membrojn.
4. Kalkulaĵo
Nia kasisto Finn Østerbæk prezentis la kalkulaĵon. Ni studis ĝin kaj tro-
vis, ke la monujo por pago por kafo/teo daŭre ne funkcias. Kelkfoje ni 
forgesas meti ĝin surtablen. – Ni pagas 9000 kr por lupago. DEA ankaŭ 
9000 kr, do DEA kaj KEK entute pagas 18.000 kr jare. Tiamaniere ni ne 
povas longe funkcii. Ĉu troviĝas alia loko? Por nura kunveno, ni certe 
povus. Sed DEA havas diversajn aĵojn en apuda ĉambro. Ni klopodu 
trovi solvon. Rilate al reta kunvenado, ni nur eble du fojojn jare 
akceptas tion. Estas bone havi pli da membroj por pagi kotizon. Ofte 
vizitas nin nemembroj. Tiujn ni volonte vidu en la klubo. – La kalkulaĵo 
estis akceptita.
5. La estonta laboro
Temoj por la klubkunvenoj: Bent diris, ke Amir ofertas veni por prelegi, 
li havas eĉ du temojn. – Jacob atentigis, ke troviĝas multaj diversaj ve-
speraj aranĝoj en eventaservo.org, kaj ke ni povas meti la programojn 
de KEK tien. Vidu ankaŭ ĉe Herzberg Esperanto Urbo. – Michael dezi-
ras muziktemon kaj aŭdi pri la historio, inter alie pri niaj antaŭuloj, kiuj 
faris diferencon. Li ankaŭ povas filmi, se ni povas prezenti ion rigar-
dindan. – Ana proponis diskuton de la prezento de Gobbo, por de 
ekstere intelekte rigardi la staton de nia lingvokomunumo. “Federico 

Gobbo for  Hvad er fremtiden for esperanto og vil kunstig intelligens 
udslette sprog?”.  Jacob tuj esprimis, ke ni fieru,  ke ni lernis tiun 
unikan lingvon, ni uzu ĝin. Verŝajne tiu politike monda stato maturiĝis 
por Esperanto. Alia propono de Ana: Somerekskursi en la urbo per 
ŝipveturadoj laŭ la kanaloj. – Pluraj deziris refari la viziton inter la 
diversaj monumentoj kaj tombejoj. – Kelkfoje Michael kaj Hans 
Christian venos horon pli frue en la klubon por ekzerci muzikon. Tiam 
ankaŭ ni povas alveni. 
Apudaj manĝejoj:
Promenaden 1932, plej apude, Frederiksberg Alle 58. Nun ĝi estas 
malfermita por ni.
Frederik VI, Frederiksberg Alle 42
Fiesta Mexicana, Frederiksberg Alle 21 B
Boullion ĉe Frederiksberg Metro
6. Proponoj
Ne alvenis
7. Kotizo
Restas senŝanĝita.
8. Elekto de la prezidanto
Bent Jensenius reelektiĝis.
9. Elekto de estraranoj
Michael Branebjerg elektiĝis.
10. Elekto de anstataŭantoj
Peter Wraae kaj Hans Christian Frank estis reelektitaj.
11. Elekto de revizoro kaj anstataŭanto
Jørgen Mannicke reelektiĝis kaj Jytte Sunekær fariĝis anstataŭanto.
12. Eventuale. Por la aranĝo 1. Maj i Fælledparken Jacob ofertis kolek-
ti novan teamon, ĉefe el sengrizharuloj. Inter ni surloke li provis varbi 
stabanojn. De Bent li akiris la informojn, kiujn objektojn oni kutime 
aĉetis.

17/4 2025 Jytte Sunekær

Kalendaro

Kopenhago

Lundo 19. majo 2025 aprilo  je la 19a horo 

Lingvohelpilo por Esperanto

Ni montras la sistemon evoluita de Echard Bick, kiun li mem montris 
en la jarkunveno en Århus ĉi-jare. 

Laŭ nia opinio ĝi estas pli bona ol la kutimaj literumkontroliloj kiujn ni 
uzas por la dana kaj angla, ĉar la sistemo de Bick distingas inter diver-
saj niveloj de “eraroj” kaj klarigas lingvajn regulojn. Tiamaniere ĝi ne 
nur korektas tekston sed ankaŭ instruas.

Mardo 3. junio 2025 aprilo   je la 19a horo 

Konforma eŭropa lando

En kiu eŭropa lando troviĝas kelkaj el la plej puraj naturaj akvofontoj?
Ĉu vere ekzistas piramidoj en Eŭropo, aŭ ĉu temas nur pri mito?
Kiun eŭropan ĉefurbon honoras la titolo de la unua urbo kun elektra 
tramreto?
En kiu eŭropa lando oni oficiale uzas kaj la latinan kaj la cirilan 
alfabeton?

Venu kaj spertu prelegon de Amir Hadziahmetovic pri tiuj kaj aliaj 
interesaj kaj amuzaj faktoj pri Bosnio kaj Hercegovino

Lundo 16. juni 2025 aprilo   je la 19a horo 

Temo: nia somera ferio

Niaj planoj por la somera ferio en aŭ ekster Esperantujo (ekzemple la 
UK en Brno).

Ebla kroma diskuto: traduksistemoj en poŝtelefonoj. La ebleco uzi 
porteblajn tradukilojn surstate en fremda lando. Ĉu vi uzis ilin? Ĉu tiu 
ebleco malfortigas la emon lerni fremdajn lingvojn?

La estonteco de lingvoj kaj la influo de AI
Profesoro Federico Gobbo laboras ĉe la Universitato en Amsterdamo 
pri  speciala  temo:  Interlingvistoko  kaj  Esperanto.  La  temo  de  la 
artikolo estas pri la estonteco de lingvoj la influo de AI kaj Esperanto. 
Ĉu AI malaperigos malgrandajn lingvojn? 

Prof. Gobbo estas tre konata en Esperantujo kaj oni trovas liajn inter-
esajn artikolojn en revuo Esperanto de novembro kaj decembro 2024. 
Liaj publikaĵoj troviĝas en pluraj lingvoj: la angla, itala kaj en Espe-
ranto. 

Estonteco de  malgrandaj  lingvoj. Ĉu necesas  daŭre  lerni  fremdajn 
lingvojn nuntempe kiam ni havas AI? 

Prof. Gobbo respondas: jes eĉ pli multe ol antaŭe. Li daŭrigas: “Ko-
mence de la 1990-aj jaroj oni timis ke la angla lingvo post mallonga 
tempo estos la sola interreta lingvo. La vero estis tute male de tio. Post 
la jaro 2000 kiam aperis Google traduksistemo kaj Vikipedio, oni dubis 
ankaŭ pri daŭra bezono de tradukistoj. La sistemo pri tio transformiĝis, 
la traduka sistemo ŝanĝiĝis kaj la tradukistoj iĝas pli bonaj kaj ankaŭ pli 
bone pagataj. 

La estonteco por lingvoj kiuj havas malmultajn uzantojn estas, ke paro-
lantoj mem zorgos pri evoluo kaj disvastiĝo de sia lingvo, klopodante 
plialtigi nombron de uzantojn, diris Gobbo. 

La estonteco de Esperanto: Profesoro Gobbo mencias ke Esperanto 
havas relative malmultajn uzantojn dise en la mondo, sed samtempe ĝi 
ne apartenas al minoritataj lingvoj sed estas monda lingvo. 

En la lastaj du jaroj koncerne la fakto, ke la monda menso kreskas al la 
direkto akcepti militojn, Esperanto fariĝis pli populara. Esperanto estas 
kreita por antaŭenigi intergentan justecon kaj pacon kaj kontraŭstaras la 
spiriton de la tempo. Pli kaj pli da studentoj de la generacio Z (naskitaj 
inter ĉirkaŭ 1996–2015) eklernas Esperanton, ne pro la neceso uzi ĝin, 
(ĉar  ili  kutime  uzas  la  anglan  por  la  internaciaj  rilatoj),  sed  ĉar 

10



Esperanto altiras homojn kun malfermita menso kaj respekto koncerne 
aliaj kulturoj, sen penso pri tio  ĉu unu estas pli valora ol alia, ĉar ili 
naskiĝis aliloke kaj havas alian kulturon, religion aŭ seksan orientiĝon, 
Mi certas ke la estonteco de Esperanto estos eĉ pli bona ol la nuna stato 
konkludas prof. Gobbo. 

Prof. Federico Gobbo

Programlingvoj: Programlingvoj  estas  tute  malsimilaj  al  parolataj 
lingvoj, kiujn ni lernas naturmetode, dum niaj juneco, unue de la ge-
patroj, poste de la samaĝuloj. Konstato estas, ke lingvoj ĉiam dependas 
de ideologioj, kiel dum milito tiel ankaŭ en paco. 

Ni pritraktu nun la tempon post la dua Mondmilito. Gobbo daŭrigas: 
“Se multaj eŭropaj lingvoj enhavas latinajn vortojn, tio devenas de la 

Roma Imperio. Tio estas nur ekzemplo. Churchill jam en la jaro 1943 
dum sia prezentado en Harvard esprimis, ke la estonteco de imperioj 
estos mensaj imperioj t.e. lingvaj politikoj. Se via lingvo estas domi-
nanta ĉar ĝin lernas eksterlandanoj, la indiĝenoj de la lando kiuj parolas 
ĝin denaske akiras gravan politikan povon kompare al tiuj, kiuj lernas 
alilandan lingvon.”

Kiel ekzemplon li mencias la aliron de mono en Brita Councils ĉirkaŭ la 
mondo, kiel klaran strategion por realigi la ideon de Churchill, kiu fin-
fine bone sukcesis. 

Laste li konkludis ke Esperanto trovis alian rolon ol la angla lingvo, kaj 
tial ĝi ne iĝis superflua. “Esperanto neniam havis potencan ŝtaton mal-
antaŭ si, kaj neniam altrudis lerni ĝin, koncerne militojn kaj eĉ malpli 
por industria vivo. Do oni ne miru ke Esperanto ne estas ĉies dua ling-
vo. La mondo ne baziĝas sur bazo de nacieco, sed sur povo de forto. 
Demokratioj estas esceptoj de tio. Ĉiutage ni povas legi en la novaĵoj ke 
la demokratioj estas atakataj, ĉar ili ne respondas al la nuna mondo, laŭ 
kelkaj politikaj vidpunktoj.” Gobbo kredas male, ke ni devas havi pliajn 
fortajn kaj sincerajn demokratiojn, ĉar kiam ne plu ekzistas demokratio, 
malpravo, malriĉeco kaj milito regas. 

Esperanto estas respekto kaj malfermiteco al homoj. Tio estas elekto kaj 
ne io kion la ŝtato postulas, aŭ pro malfeliĉa situacio. Tial Esperanto 
neniam estos superflua en la mondo. 

Redaktis la artikolon el la kroata lingvo Ana Røssum 

Aŭtuna migrado kaj gramatika semajnfino 
en Norda Germanio

13-a Esperantista Migrado Aŭtuna en Plön / Norda Germanio, inter 
Kiel kaj Lübeck, de 19a ĝis 24a de oktobro 2025. 

Ĉiutagaj  migradoj  en  la  vidinda  pejzaĝo  ĉirkaŭ  la  tri  urbetoj  Plön, 
Malente  kaj  Eutin.  Ili  situas  en  la  nordgermana malaltebenaĵo  en  la 
tielnomata  “Holstinia  Svislando”,  belega  svinganta  naturo  kun  200 
lagoj,  kun historioplenaj  urbetoj  kaj  pitoreskaj  kasteloj.  Ni vizitos la 
urbon Plön situantan inter multaj lagoj, migros ĉirkaŭ “Großer Eutiner 

See”, tra kastela parko kun vizito de la kastelo, ŝipveturos trans la lagon 
“Großer  Plöner  See” al  Bosau por  remigri  al  Plön,  promenos ek de 
Malente apud “Dieksee” kaj aliaj lag(et)oj. 

Detala programo: www.esperanto.de/ema.

Tuj poste, de la 24-a ĝis la 26-a de oktobro 2025, okazos la jam tradicia 
“Gramatika Semajnfino” kun Peter Weide, organizata de “Esperanto 
Hamburgo r.a.” – en la sama ejo. Bonvolu rigardi:

https://www.esperanto.de/eo/gramatika-semajnfino-2025. 

La programo estas provizora kiel dum ĉiuj migradoj, dependas de la 
aktualaj kondiĉoj, ekzemple la vetero. Publikaj trafikiloj estas relative 
oftaj,  kelkfoje  ni  uzos  ilin.  Sen  aparta  vespera  programo.  Kiu  ŝatus 
oferti programeron, bv. informi la organizanton. 

Lingvohelpilo aŭ “Kiu timas akuzativo?”

Post unu jaro kaj duono finfine pretas nova, komplete reverkita versio 
de Lingvohelpilo – ortografia kaj gramatika kontrolilo kaj helpilo por 
Esperanto – facila, efika kaj agordebla por viaj personaj bezonoj kaj 
preferoj!  Vi  povas  uzi  la  programon  rekte  en  ĝia  retpaĝa  interfaco 
(https://lingvohelpilo.visl.dk) aŭ instali ĝin por Word, Google Docs kaj 
Outlook.

Lingvohelpilo ne nur trovas tajperarojn kaj falsajn amikojn. Ĝi ankaŭ 
helpas al vi majstri la akuzativon kaj elekti la ĝustajn vortojn, afiksojn 
kaj  finaĵojn.  Krome, Lingvohelpilo havas pedagogian aspekton. Mal-
same al  aliaj  kontroliloj,  ĝi  “komprenas”  vian  tekston,  analizante  la 
strukturon de vortoj kaj frazoj. Tiel ĝi povas rekoni, pri kiu speco de 
eraro temas, kaj doni pedagogiajn klarigojn kaj ekzemplojn por pli ol 
100 malsamaj  gramatikaj  kaj  ortografiaj  erartipoj  kaj  por  pli  ol  600 
vortaraj eraroj. Se vi volas, ĝi eĉ proponas kie meti komojn.

Lingvohelpilo estas senkosta, ĉu kun aŭ sen ensaluto, sed kun persona 
uzanto-konto vi havas aliron al personaj agordoj kaj uzanto-vortaro. Vi 
povas  ekzemple  ignori  malcertajn  erarojn  aŭ  elekti  nur  marki 
akuzativajn erarojn. Aŭ male, alelekti montron de “ekster-vortaraj”, sed 
verŝajne  ĝustaj  vortoj,  kiel  ekzemple  novaj  kunmetaĵoj,  nekonataj 
nomoj kaj mallongigoj.

La novan eldonon de Lingvohelpilo ebligis financa subteno de ESF (Es-
perantic Studies Foundation), kaj ĝi estis realigata uzante la EspGram 
analizilon kaj tekst-kontrolilan softvaron de GrammarSoft, origine ver-
kita por la dana, angla kaj germana.

Se vi interesiĝas pri Lingvohelpilo, simple elprovu ĝin kopiante iun ne 
tro perfektan mesaĝon, kiun vi sendis aŭ ricevis lastatempe retpoŝte, te-
legrame aŭ en Facebook. Kaj nepre alklaku la klarigojn sub la trovitaj 
eraroj. Ĉi tie en EeD ne eblas fari tion, kompreneble, sed imagu, ke vi 
(1) iris al lingvohelpilo.visl.dk, (2) elektis Esperanton (aŭ la danan) kiel 
uzlingvon (uzante la globuso-simbolon supre dekstre), (3) premis “En-
salutu kiel anonima uzanto” (tute malsupre) kaj (4) tajpis: “La milito 

komencis antaŭ 3 jaroj kiam rusaj fortoj suprize lanĉis invado de Ukraj-
nio.”

Post premo de la “Kontroli”-butono (supre maldekstre) Lingvohelpilo 
markas la erarojn per koloroj, kaj montras, paŝon post paŝo, interagan 
fenestreton por ĉiu eraro:

La ruĝaj  eraroj  estas  certaj  ortografiaj  aŭ vortelektaj  eraroj,  la  bluaj 
estas gramatikaj eraroj, kaj la verdaj estas malgravaj aŭ necertaj eraroj. 
Tiel ‘suprize’ estas tajperaro, ‘fortoj’ estas malĝusta termino (devus esti 
‘trupoj’ aŭ ‘armeo’) kaj ‘Ukrajno’ estas foje uzata, sed neoficiala versio 
de ‘Ukrainio’. Parolante pri gramatikaj eraroj mankas akuzativo en ‘in-
vado’ kaj la sufikso ‘-iĝ’ en  ‘komencis’.  Fine ankaŭ aperas violkolora 
propono de komo – komence de la tempa subpropozicio ‘kiam …’.

Kiel vi povas vidi en la ago-kesto sub ‘komencis’, Lingvohelpilo propo-
nas pretan anstataŭan vorton (do  ‘komenciĝis’,  ne simple  ‘-iĝ’ aŭ  ‘ko-
menciĝi’), kaj eblas akcepti, ignori aŭ redakti tiun proponon. Sed plej 
grave,  eblas  havi  pedagogian  klarigon,  ĉi  tie  pri  la  uzo  de  ‘-iĝ’  en 
‘komenciĝi’ aŭ la  akuzativo en  ‘invadon’.  Kune kun la  klarigo ĉiam 
venas ekzemploj, kaj foje ligoj al ‘plia legado’, ekzemple specifaj paĝoj 
en la retejo de Lernu! aŭ proponoj de difinoj kaj ekzemploj en la retaj 
vortaroj PIV kaj ReVo.

Se vi uzas Lingvohelpilon en Word aŭ Google Docs (uzu la instal-buto-
nojn sur la enirpaĝo de Lingvohelpilo, aŭ la menuon supre dekstre, se vi 
jam estas en la interfaco), haveblas eĉ pli da helpo:

(a) rekta ligo al la celvorta artikolo de PIV (libro-piktogramo)

(b) rekta ligo al uzo-ekzemploj en la tekstkolektoj de CorpusEye (okul-
piktogramo)

(c) morfosintaksa analizo (dane kryds-og-bolle-analyse) de la frazo: Al-
klaku “Montri analizon”. Ĉi tie vi povas ekzemple vidi, kiu vorto rolas 
kiel subjekto, kaj kiu vorto rolas kiel objekto, por pli bone kompreni la 
uzon de la akuzativo.

Lingvohelpilo  volas  esti  utila  por  la  tuta  Esperanto-komunumo,  sed 
kompreneble la korektilaj bezonoj de komencantoj unuflanke kaj redak-
tantoj de revuoj aliflanke estas tre malsamaj, por ne paroli pri la influo 
de tre malsamaj gepatraj lingvoj, aŭ pri uzado de Lingvohelpilo en kaj 
formalaj kaj neformalaj kuntekstoj, ekzemple reviziado de raportoj kaj 
libroj unuflanke aŭ retbabilejoj kaj retmesaĝoj aliflanke. Por trakti tian 
diversecon,  mi uzis dum la kreado de Lingvohelpilo grandan kaj  tre 
varian tekstaron, kiu enhavas diversajn specojn de tekstoj de uzantoj el 
multaj landoj (vidu corp.visl.dk ). Krome mi kolektis proksimume 1500 
malfacilajn/konfuzeblajn vortojn kaj falsajn amikojn el pluraj malsamaj 
lingvoj. 

Sed la finan vorton pri la celgrupo havas vi mem! Se vi opinias, ke Lin-
gvohelpilo montras tro aŭ maltro da eraroj, kreu propran uzanto-konton 
kaj uzu la agordojn! Se vi estas perfektemulo, vi eble volas vidi ĉion, 
sed eblas ŝpari tempon per ne-markado de verŝajne bonaj, sed nekonataj 
vortoj sen korektopropono.  Alia temo estas la tiel nomataj false pozi-

tivaj markoj – do vortoj, kiujn Lingvohelpilo markis kiel erarajn, sed 
kiuj fakte estis ĝustaj. Tiuj false pozitivaj parkoj estas la prezo por provi 
kapti  malfacilajn  erarojn  en  malfacilaj  kuntekstoj  (t.e.  aŭ  komplika 
frazo aŭ frazo kun multaj samtempaj eraroj). Eblas havi malpli de false 
pozitivaj markoj per pli rigidaj markado-reguloj, sed la prezo por tio 
estas pli da false negativaj (= mankantaj) markoj

Lingvohelpilo klopodas balanci la du problemojn, sed povas esti, ke por 
vi ili ne estas same problemaj. Se vi ekzemple estas (A) komencanto aŭ 
(B) tajpas tre haste, kaj do faras multajn erarojn, la “falspozitiva” prezo 
estas modesta kompare al la multaj eraroj, kiujn eblas kapti. Sed se vi 
male estas (C) verkisto kaj preskaŭ ne faras erarojn, ege ĝenas vin la 
false pozitivaj markoj, ĉar ili  estas la solaj kiuj restas, se ne ekzistis 
veraj  eraroj! La solvo estas ŝanĝi la agordojn: Komencanto (A) lasu 
ĉion aktiva, aŭ eble malaktivigu kom-erarojn kaj harfendajn vortelekto-

erarojn tro komplikaj por kompreni. Hastemulo (B) verŝajne faras pli da 
tajperaroj ol gramatikaj eraroj kaj povas malaktivigi kelkajn gramatikan 
erarojn kaj kompreneble nomojn kaj kunmetaĵojn. Perfektulo (C), fine, 
malŝaltu  iom  post  iom  la  erartipojn,  kiuj  plej  ĝenas  lin  per  false 
pozitivaj markoj. Ankaŭ eblus (D) elekti agordojn laŭ denaska lingvo: 
Ekzemple  povas  gravi  artikolaj  eraroj  por  multaj  orienteŭropanoj  aŭ 
ĉinoj, kaj akuzativo por danoj kaj angloj, eĉ se ili flue parolas kaj havas 
grandan vortprovizon.

Fine jen tasko por vi, leganto de EeD: Korpusa frazo, iom adaptita, kun 
tre  alta  erarodenseco,  enhavanta  novan,  flavan  kolorkategorion  (por 
verŝajne bona, sed vortare ne konata vorto):

“Mi pensas la lingvoj kiu ni usas nun kiel universalajn Lingvojn povas 
ŝangi  sed,  mi  ne  pensas  ke  Esperanto  estos  la  universala  lingvo 
anstataŭ Angla kaj Franca, ĉar la tuto mondo ne volas remplaci tiuj ĉi 
lingoj kun Esperanton baldaŭtempe.”

Provu eltrovi, kun aŭ sen helpo de Lingvohelpilo, pri kiaj eraroj temas, 
kaj kiel oni povas klarigi ilin. Notu, ke markita vorto povas esti ne nur 
malĝusta,  sed ankaŭ aldonenda aŭ forigenda. Do necesas kompari  la 
markitan frazon kun la fontofrazo supre.

Eckhard Bick
(aŭtoro de Lingvohelpilo)

